
Sendabelarrik gozoena. Erregaliza 

Erabilera asko dituen sendabelarra da erregaliza, baina ezin da tratamendu luzeak egiteko baliatu 

Nekane Martiarena
Zapore gozoa du, eta, beharbada horregatik, jendeak gustuko dituen sendabelarretako bat da erregaliza. Murtxikatuz zein infusioan primerakoa da, hainbat gaixotasunetatik edo osasun arazotatik osatzeko: sabeleko ultzerak, gorakoak, beherakoak, menopausia... Hori bai, ezin da tratamendu luzerik egin. Udaberri aldean loratzen da, eta huraxe da biltzeko sasoirik aproposena. Erreka inguruetan eta leku heze nahiz lokaztuetan aurki daiteke. Tinturak, infusioak, zukuak eta beste hainbat aplikazio egin daitezke erregalizarekin. Etxean edukitzea komeni da, beraz. 

Deskribapena 

1,5 metro luze ere izan daiteke. Hosto iraunkorreko landarea da. Zurtoina tentea da, eta egurrez osatua dago. Loreak urdin edo more kolorekoak dira, eta sortatan daude bilduta. Lore sorta horiek hostoak eta zurtoina lotzen diren toki beretik jaiotzen dira. 

Hostoak bata bestearen parean jaiotzen dira, ezker-eskuin. Beti bakoitiak izaten dira, bata bestearen adartxoaren puntan-puntan izaten delako. Zain nagusi bat izaten du, eta handik 1 edo 2 metroko zain lodikoteak ateratzen zaizkio. Fruitua ere badu: lau haziz osatutako leka bat. Erregaliz makilak oso goxoak dira, azukrea baino askoz gozoagoa den substantzia baitute. 

Lekadunen familiakoa da. Familia horretan hainbat jaki daude: txitxirioak, dilistak, ilarrak... 

Zertarako eta nola 
Ezin da tratamendu luzerik egin, ezta kopuru handian hartu ere, batik bat bihotzeko eta gibeleko arazoak dituztenek. Zainak erabiltzen dira batez ere: infusioan edo ahoan murtxikatuta hartzen dira. Erabilera asko dituen arren, batik bat gozagarri moduan erabiltzen da, baita mikaztasuna kentzeko ere. Dena den, botika moduan ere oso ona da. 

Hanturak: Arnas eta digestio aparatuko muki-mintzen hantura arintzen du erregalizak. 

Sabeleko ultzerak: Horiek ixten laguntzeaz gain, hesteetako funtzionamendua orekatzen du. Bihotzerrea eta gastritisa izanez gero har daiteke, besteak beste. Idorreria kentzeko ere erabiltzen da. 

Goserik eza, goragaleak eta beherakoak: Horiek saihesteko lagungarriak dira erregaliz infusioak. 

Arnas aparatuko arazoak: Eztulerako, hotzerirako, laringitiserako eta asmarako erregaliz infusioa hartzea aholkatzen dute sendabelar adituek. 

Menopausia: Estrogenoak erregulatzeko gaitasuna du. 

Noiz eta non bildu 

Erreketan, ibaiertzetan eta harriz nahiz lokatzez betetako lekuetan aurkituko dugu. Landatu ere egin daiteke. Nafarroan, adibidez, asko dago. Udaberri bukaeran loratzen da. Hiru urte baino gehiago duten landareei udazken eta negu artean ateratzen zaizkio zainak. Normalean, lurrean uzten dira lehortzen. 

Osagaiak 

Oso aberatsa da saponina triterpenikan, flabonoidean, glukosan, sakarosan, glizirrizinan eta glabaninan... 

Jan 

Ohitura handia dago zainak ahoan ibiltzeko. Horretaz gain, oso ezagunak dira erregaliz pilulak eta gozokiak. Opilak eta tartak egiteko ere erabiltzen da. Zenbait garagardoren osagai gisa ere erabiltzen da. Pipako tabakoan hain nabaria den usain gozo hori erregalizarena da. 

Zer egin 
Tinturak, hautsak, zukuak eta infusioak egin daitezke erregalizarekin. 

Hona hemen nola prestatu infusio bat: uretan erregaliz zainak utziko ditugu beratzen gau osoan -litro batean 10 gramo inguru- . Hurrengo goizean iragazi ondoren, berotu, eta basotxo bat edan baraurik. Oso ona da eztularen kontra. 

Beste landare hauekin har daiteke: eztul belarra, plantina, kamamila, azeri buztana, artzain zakua... 

